
কৰ্ণে বোলে আমাৰ আগত হেন সাস।

পুত্ৰক ঝঙ্কাৰে মই নকৰো বিনাশ॥

শল্যে বোলে দেখি মই আছোঁ পূৰ্ব্ব হন্তে।

দুঃশাসনক ৰাখিলাহা শোণিত পিয়ন্তে॥ ৩৯১॥

এতহন্তে বৃষষেণ কৰ্ণৰ তণয়।

ভীমক সন্ধানে ভেদিলেক শৰ ছয়॥

কুৰু সৈন্য বিদাৰন্তে গদা ধৰি কৰে।

মহা পীড়া পাইলা ভীমে বৃষষেণ শৰে॥ ৩৯২॥

ৰুধিৰে প্ৰমত্ত ভীম নপায়ন্ত জ্ঞান।

সাক্ষাতে নকুলে চাই আছে বিদ্যমান॥

ক্ৰোধত শৰীৰ কম্পে সহিতে নপাৰি।

পাণ্ডৱক লাগি বৃষষেণ দিলা ধাৰি॥ ৩৯৩॥

প্ৰথমতে নকুলে হানিলা তিন শৰ। 

মৰ্ম্ম স্থানে বিদাৰিলা কৰ্ণৰ পুত্ৰৰ॥

হৃদয়ত পৰি শৰ গৈলেক নিকালি।

আৰু শৰ জুৰিলা নকুল মহাবলী॥ ৩৯৪॥

কৰ্ণৰ পুত্ৰৰ শৰ স্ফটিকে গঠিত।

ৰাত্ৰি দিনে সুশোভিত দেখি বিপৰিত॥

গোৰতে কাটিলা তাক নকুল কুমাৰৰ।

কুৰু সেনগণে দেখি হাহাকাৰ কৰে॥ ৩৯৫॥

আৰু শৰে বৃষষেণৰ কাটিলন্ত ধনু।

কৰ্ণৰ পুত্ৰৰ দশ গুণে ভৈলা মান্যু॥

